
ԿՐԹԱԿԱՆ ՀԱՐՄԱՐԱՎԵՏ ՄԻՋԱՎԱՅՐԻ ԷՈՒԹՅՈՒՆԸ 

 

ԳՅՈՒԼԱՄԻՐՅԱՆ Ջ․ Հ․ 

մանկավարժական գիտությունների դոկտոր, պրոֆեսոր, ՀՊՄՀ 

 

Ժամանակակից մանկավարժների կարծիքով կրթության գործընթացի օբյեկտը ոչ թե 

աշակերտի անձն է, այլ այն արտաքին պայմանները, որոնք նրան շրջապատում են։ Արտաքին 

պայմաններ ասելով` նկատի է առնվում աշակերտների միջանձնային և միջխմբային, 

ուսուցիչ-աշակերտ հարաբերությունները, նրանց զգացմունքային նկարագիրը, 

ինքնագնահատականն ու ինքնաանդրադարձը, աշխարհի գնահատման արժեքային 

ամբողջությունը և այլն։ 

Արդի մանկավարժական գրականության մեջ «կրթական միջավայր» հասկացությունը 

սահմանվում է տարբեր, սակայն ոչ հակասական մոտեցումներով։ Այսպես, ըստ Ի. Ա. 

Բաբաևայի՝ «Կրթական միջավայրն աշակերտի անձի զարգացմանն ու ձևավորմանը միտված 

որոշակի նպատակով ձևավորված հոգեբանամանկավարժական օբյեկտիվ իրականությունն է, 

պատմական ազդեցությունների, մանկավարժական պայմանների ամբողջությունը: [2, 271 ] 

Մենք մասնավորապես ինքնատիպ ենք համարում կրթական միջավայրի մասին Ն. Վ. 

Գրուզդևայի կարծիքը։ Ըստ նրա՝ կրթական միջավայրը համակարգածին միջավայր է, որտեղ 

իրականացվում է կրթական գործընթացի մասնակիցների փոխներգործությունն արտաքին 

աշխարհի հետ, և որի արդյունքում բացահայտվում են աշակերտի անձի անհատական 

առանձնահատկությունները։[3,5]  

Մանկավարժական գրականության մեջ կրթական միջավայրի՝ որպես համակարգի 

մասին առանձնացվում է. մի կարևոր առանձնահատկություն ևս․ գտնվելով կրթական 

միջավայրում՝ կրթության գործընթացի սուբյեկտը՝ աշակերտը, նրա ճանաչման նպատակով 

ծավալում է ակտիվ ճանաչողական գործունեություն, որի ընթացքում էլ դրսևորվում է 

սուբյեկտի և միջավայրի փոխազդեցությունը։ [1]։ 

Այսպիսով, կրթական միջավայրը հարմարավետ է, եթե յուրաքանչյուր երեխայի համար 

ապահովված են ապրելու, սովորելու, տարաբնույթ գործունեություն ծավալելու հարմարավետ 

պայմաններ։ 

Կրտսեր դպրոցականի զարգացման գործընթացն ապահովող արդի կրթական ոլորտում 

կարևորվում է երեխաների կողմից սեփական «հաջողության» զգացումը` որպես նրանց 

մանկության կազմակերպման գլխավոր պայման, որի գերխնդիրը նրանց ֆիզիկական, 

հոգեկան, սոցիալական և ճանաչողական հետաքրքրությունների զարգացման միջավայրի 

ստեղծումն է։ Այսինքն, կրթական միջավայրն այն սոցիալական, ֆիզիկական, հոգեկան 

փոխշաղկապված պայմանների համալիրն է, որը երեխային ընձեռում է սեփական 

հնարավորությունները բացահայտելու և անկաշկանդ դրսևորելու հնարավորություններ։  

Ըստ Լաեվերսի՝ հարմարավետությունը երեխայի այն հոգեվիճակն է, երբ նա լարված չէ, 

ունի բավարարվածության, հաճույքի զգացողություններ, դրսևորում է ներքին խաղաղություն, 

անդորր, էներգիա և կենսախնդանություն։ Այսինքն, նա անհոգ է… Ինչպես տեսաբան 

մանկավարժներն, այնպես էլ ուսուցիչները փաստում են, որ նման երեխաները ցանկացած 

միջավայրում ազատ հաղորդակցվում են և անգամ բարդ իրադարձությունների դեպքում չեն 

ընկճվում, ավելին՝ առանց դժվարությունների հարթում են դրանք։ Նրանք 

զգացմունքայնության տեսանկյունից դյուրըմբռնելի են և շրջապատի հետ 

հարաբերություններում ճկունություն են դրսևորում։ Լաեվերսը դա հիմնավորում է 

մասնավորապես նրանով, որ նրանց կարիքները սովորաբար միջավայրում բավարարված են 

լինում։ [Laevers 2005] Այդ կարիքների մեջ նա մասնավորապես նշում է երեխայի` 

 ֆիզիկական պահանջմունքները (ուտել, խմել, քնել, շարժվել և այլն), 

 սիրո, հարգանքի, ջերմության, քնքշության (ֆիզիկական շփում, գրկախառնությունը, 

գուրգուրանքը, սիրել և սիրվելը, մխիթարվելը և այլն,) ապահովության և ընդունված լինելու 

պահանջմունքը (ընտանեկան ջերմ մթնոլորտը, խաղաղությունը, միջավայրի 

ապահովությունը, «կարելիի» և «չի կարելիի» տարբերակումը, վստահելի մարդկանց 

առկայությունը և այլն), 

 պատկանելիության և խրախուսանքի պահանջմունքները (միջավայրի կողմից 

ընդունված և գնահատված լինելը, որոշակի խմբի մասը կազմելը և շրջապատի համար արժեք 

լինելու զգացողությունը), 

 կարողունակ լինելու և ինքնադրսևորման պահանջմունքը (առանց օգնության ինչ-որ 

բան անելը, որոշակի շնորհներ ի ցույց դնելը, սեփական հնարավորությունները դրսևորելը և 

ինքնագերազանցման զգացողություն-ները), 

 մտավոր և բարոյական արժեքների կրողը լինելու պահանջմունք («լավ մարդ», 

«հավատարիմ ընկեր», «հայրենասեր քաղաքացի», «բարեկիրթ մարդ» զգացողությունների 

առկայությունը, մարդկանց և աշխարհի հետ տարբեր միջոցներով հաղորդակցվելը,)։ 

Անառարկելի է, որ յուրաքանչյուր երեխա ծնվում է` իր հետ բերելով սնվելու, սիրվելու, 

գնահատվելու, ընդօրինակելու, սովորելու և մի շարք այլ կարիքներ։ Դրանց բավարարման 

համար չափազանց կարևոր է այնպիսի միջավայրի ստեղծումը, որն առավելապես կնպաստի 

ոչ միայն այդ կարիքների բացահայտմանը, այլև՝ բավարարմանը։ Անառարկելի է, որ երեխայի 

զարգացման և ձևավորման վրա առաջին հերթին ազդում են նրա համար կարևոր մարդկանց 

հետ փոխհարաբերությունները և դրանցից բխող բոլոր զգացումները, այսինքն՝ մարդկային 

փոխազդեցությունների միջոցով ձևավորված։ Այդ միջավայրում երեխայի համար կարևոր 

մարդը, բնականաբար, նրա մայրիկն է։ Այնուհետև մանկապարտեզում դառնում է 

դաստիարակչուհին, դպրոցում` ուսուցչուհին։ Մի շարք ուսումնասիրությունների 

արդյունքներն ապացուցում են, որ այն երեխաները, որոնք մանկապարտեզում իրենց 

դաստիարակչուհու հետ ունեցել են ամուր կապվածություն և ջերմ զգացմունքային 

հարաբերություններ, նրանք հետագայում տարեկիցների շրջանում ստեղծում են դրական 

փոխհարաբերություններ։ Բնականաբար, ջերմ ու վստահելի հարաբերություններ են 

դրսևորում նաև ուսուցիչների հետ հարաբերվելիս։ Նման երեխաներն առավել 

հանդուրժողականություն, համագործակցություն, ապրումակցում, փոխօգնություն են 

դրսևորում, նրանց վարքում ավելի քիչ է նկատվում ագրեսիվությունը և գործունեության բոլոր 

ձևերում նրանք կարողանում են միջավայրի մարդկանց հետ համատեղ հաղթահարել առավել 

բարդ խնդիրները: Այսինքն «Երեխաների նկատմամբ մանկավարժների ազդեցությունների 

հումանիստական ոճերը նպաստում են ինչպես տարեկիցների, այնպես էլ ավագների հետ 

դրական և զգացմունքային իմաստով պաշտպանված հարաբերությունների ստեղծմանը»։ 

[Riley et al. 2008]։ Երբ աշակերտների նկատմամբ ուսուցիչները դրսևորում են ջերմություն, 

ապրումակցում, հոգատարություն և հարգանք, ապա երեխաներն ընդօրինակում են նման 

ուսուցիչների դրսևորումները և իրենք էլ իրենց տարեկիցների հետ շփվելիս ցուցաբերում են 

նույնպիսի դրական վերաբերմունք: Անվտանգության և ապահովության զգացումները, որոնք 

երեխաներն ստանում են իրենց ուսուցիչների և տարեկիցների հետ հարաբերվելիս, նրանց 

համար ապահովում են ծագած դժվարություններն ու խոչընդոտներն անցավ հաղթահարելու, 

պայմաններ, իսկ ուսուցիչներին ընդունում են որպես սատարման հուսալի աղբյուրի և 

անվերապահորեն վստահում են նրանց։ Այդ դեպքում աշակերտի և մանկավարժի 

փոխհարաբերություններն էականորեն ազդում են երեխաների՝ ինչպես սոցիալական, այնպես 

էլ ուսումնական ձեռքբերումների վրա։ Ուսումնասիրությունները ցույց են տվել, որ երեխայի 

սոցիալ-զգացմունքային և հոգեբանական առողջությունն ու կրթական հարմարավետ 

միջավայրը նրան պաշտպանում են ոչ միայն առկա, այլև ապագայում ծագող սոցիալ-

հոգեբանական, վարքային խնդիրներից։ Փաստորեն «Երեխաների սոցիալ-զգացմունքային 

առողջության ապահովումը չափազանց կարևոր է ոչ միայն նրանց երջանիկ մանկության, այլև 

ապագայի, ողջ կյանքի ֆիզիկական և հոգեկան առողջության համար, և այս ամենով կարելի է 

որոշել` ինչպիսին է լինելու նրա ապագան» ։[5] 

 Երբ ուսուցիչ-աշակերտ հարաբերությունները ձևավորված են վստահելի 

պահանջկոտությամբ և սիրով դրսևորվող կապվածության վրա, աշակերտն ապրում է 

հարմարավետության հոգեվիճակ, ունենում է ակնառու ուսումնական դրդապատճառներ, 

սովորում է սիրով ու անտրտունջ։ Ըստ Ռիլեյթի՝ դրանք նպաստում են. 

 սոցիալական հարաբերություններում առկա հավատին և վստահությանը, 

 սեփական անձի նկատմամբ ինքնավստահությանը,  

 շրջապատից, փոխհարաբերություններից ակնկալած սպասելիքների իրականացմանը, 

մարդկանց վրա ազդելու, նրանց ուշադրությունը գրավելու, հանդուրժելու և զիջումների 

գնալու, տհաճ զգացմունքները հաղթահարելու կամ կանխելու երեխայի կարողությունների 

ձևավորմանը, 

 շրջապատին հետ կապվածության հետ համատեղ՝ ազատ, մտածելու անկախ գործելու 

և փոխհարաբերությունները սթափ դիտարկելու որակների առկայությանը ձևավորմանը; 

[Rileyet al. 2008]: 

Մանկավարժի հետ աշակերտի սերտ և կայուն կապվածությունն ու 

փոխհարաբերությունների դիտարկումն առաջացնում են հակասական դրդապատճառներ, 

վարքային տարաբնույթ դրսևորումներ․ ուսուցչի հետ սերտ և ջերմ կապվածության դեպքում 

աշակերտը ձգտում է մշտապես լինել ուսուցչի կողքին, նրան ընդունում է որպես ապահով 

հենարան և իրեն պաշտպանված է զգում։ Երեխայի նշված պահանջմունքների բավարարման 

նպատակով ուսուցիչն աշակերտի համար ոչ միայն պիտի զգացմունքային ու ֆիզիկական 

ապահովության «հանգրվան» դառնա, այլև թույլ տա, որ նա իրենից երբեմն աստիճանաբար 

հեռանա` այլ հարաբերությունների ոլորտում նոր «ուսումնասիրություններ կատարելու», և 

անհրաժեշտության դեպքում կարողանա նորից վերադառնալ իր «ապահով հանգրվանը»։ [6] 

Դեռևս Արիստոտելն այն կարծիքին էր, որ ցանկացած միջավայրում բարեկեցության, 

հաջողության զգացողությունները ոչ միայն ցույց են տալիս, թե ինչպես է երեխան զգում իրեն, 

այլև ինչպիսի՛ գործառնություններ է նա կատարում, և ինչպե՛ս են շրջապատի մարդիկ 

արձագանքում դրանց։ Ըստ Արիստոտելի` մարդու ապրած կյանքը կամուրջ է անձնական 

երջանկության ու հասարակական ոլորտում, նրա ազատությունների և 

հնարավորությունների միջև։ 

Ուսումնասիրություններով ապացուցված է, որ երբ երեխաները տարբեր ոլորտներում 

ունենում են ակնառու հաջողություններ, դրանք նպաստում են նրանց արդյունավետ 

ուսումնական գործունեությանը․ երեխայի ունեցած լիարժեք բավարարվածության ու 

հաջողության իրավիճակները խթանում են անընդհատ սովորելը, առավել բարձր 

արդյունքների ձգտելը։ [2] «Հաջողությունների հոսքը» նպաստում է երեխաների դրական 

դրդապատճառների ձևավորմանը, սեփական պահանջմունքների կայունացման 

ճանապարհով արդյունավետ գործունեության ծավալմանը։ Բնականաբար, այնպիսի 

գործունեության ընթացքում նրանք դրսևորում են բարձր ստեղծագործականություն, 

համառություն, և խնդիրների լուծման արդյունքները ոչ միայն առավել ակնառու են լինում, 

այլև նրան երջանկություն են պարգևում [Carr 2004]։ Հենց սա է երեխայի ապահով, վստահելի 

կրթական միջավայրը, որն ապահովում է նրա հաջողությունները` նպաստելով նրա 

նախաձեռնողականությանը, ինքնուրույնությանը, համարձակությանն ու ներքին 

դրդապատճառների ձևավորմանը: 

Ժողովրդական իմաստությունն ասում է։ որ «Մարդկանց չի մտահոգում, թե դու որքան 

գիտես, նրանք պարզապես ուզում են իմանալ, թե դու որքանով ես մտահոգված 

իրենցով»։Այսինքն, մանկավարժից ակնկալվում է, որ կրթության ընթացքում նրա 

աշակերտները ձեռք բերեն բարձրամակարդակ արդյունքներ և ուսումնական գործընթացից 

առավել հաճույք ստանան, որ իրենք ընդունված են, ազատ են իրե՛նց նման լինելու հարցում, և 

կարող են ինքնադրսևորվել` առանց վախի, առանց անհանգստության, առանց ծաղրի ու 

հեգնանքի ենթարկվելու։ Անշուշտ, անվիճելի է, որ կրտսեր դպրոցականի արդյունավետ 

կրթական միջավայրի հարմարավետության տեսանկյունից առավել առաջնային են դրական 

զգացումներով հարուստ մթնոլորտը, ջերմ և հանդուրժող փոխհարաբերությունները 

դասարանում, խմբում, ուսուցիչ-աշակերտ համագործակցությունը, սեփական 

պահանջմունքների բավարարման գործունեության ձևերի ազատ ընտրությունը, այդ ոլորտում 

ոչ միայն ուսուցչի աջակցող մասնակցությունը, այլև ազատ նախաձեռնողական քայլերի 

թույլտվությունը։  

Այսօր հարմարավետ կրթական միջավայրի էական բնութագրիչներից է նաև 

համատարած ներառականության ապահովումը, որն ակնկալում է. 

 այն մոտեցման ազատ և անկախ քննարկում և ընդունում, որ բոլոր մարդիկ են 

տարբերվում միմյանցից, և բոլորն էլ աջակցության կարիք ունեն,  

 շրջապատի կողմից երեխաների կարիքները բավարարելու պատրաստակամություն՝ 

խմբային համագործակցության և փոխկապակցության դրսևորումներով, 

 երեխաների միջև խտրականության, նրանց նկատմամբ ճնշման բացառմանը միտված 

գծրագրի առկայություն և համագործակցային միջավայրի ստեղծման ճանապարհով նրա 

իրականացում, 

 երեխաների հետաքրքրությունների, փորձի և հմտությունների տարբերության 

դիտարկում ոչ թե որպես խնդիրներ, որոնք պիտի հաղթահարել, այլ՝ որպես յուրաքանչյուրի 

առավելություն, կարիք, որը պիտի բավարարվի։ 

Այսպիսով, ուսումնական միջավայրը պիտի նպաստի բոլո՛ր և յուրաքանչյու՛ր երեխայի 

հաջողությանը` անկախ նրանից՝ նա կարողանում է աշխատել ինքնուրույն, թե օգնության, 

աջակցության կարիք ունի, կամ ի՛նչ ոճով է աշխատում, նրա մտածողության ո՛ր տեսակն է 

առավել զարգացած, որը՝ պակաս, ի՛նչ արդյունքներ է նա ձեռք բերել և այլն։  

Միայն այսպիսի կրթական միջավայրը կարող է համարվել դրական, հարմարավետ, 

միայն այսպիսի միջավայրում մեծացող երեխան կունենա դրական ուսումնական 

դրդապատճառներ, հաճույքով սովորելու զգացողություն, երջանիկ մանկություն և առավել 

երջանիկ կյանք՝ հասուն տարիքում։ 

ESSENCE OF A CONVENIENT EDUCATIONAL ENVIRONMENT 

In the article the author has represented the essence of comfortable educational environment, 

has defined it and observed the pedagogical conditions for creating such an environment. 

Simultaneously, the author has mentioned the achievements that pupils will gain in case of providing 

those conditions. 

Key words: comfortable educational environment, active activity, cognitive interests, needs, 

tolerance, cooperation, safety. 

 


